
Museum treng alltid venner

Norsk Folkemuseum skulle bli over 75 år før vi fekk vår 
eiga venneforeining. Det gode forholdet mellom museet og 
venneforeininga har vore til gjensidig glede, og har utvikla 
seg gradvis over tid. 

For utviklinga av museum og venneforeiningar har ofte gått 
hand i hand. Mange norske museum sprang direkte ut frå ei 
gruppering menneske som ønskte å realisere eit museum for å 
vise fram ei sjølvforståing gjennom kunst og kultur. Slik hadde 
dei eit sterkt eigarskap til museet, og venneforeiningane vart 
utvikla med preg av å vere ei krysning av eigarar og medarbei-
darar, der det frivillige arbeidet var berebjelken i museet. 

Tradisjonelt har venneforeiningane vore særleg viktige 
gjennom bidrag i form av økonomisk støtte og gåver til sam-
lingane. Gjennom eigne arrangement og tiltak har museet 
knytt til seg viktige ressurspersonar, og slik styrkt relasjonen 
mellom venner og museum. På same tid har frivillige delteke 
med meir eller mindre organisert arbeid knytt til dei praktiske 
oppgåvene til museet, alt frå vedlikehaldsarbeid og sesong-
puss ute til digitale registreringar og arbeid med handverk og 
gjenstandar. Av og til har venneforeiningane og dei frivillige 
vore overlappande grupper, men ikkje alltid, og sjeldan 100%. 
 
Felles for begge gruppene er at dei gjer det av eiga lyst. Frivil-
ligheit er nettopp det – gjort av fri vilje. Dei som deltek i frivil-
lig arbeid gjer det fordi dei opplever det som meiningsfylt. På 
same vis engasjerer venneforeiningar seg fordi dei bryr seg 
om museet, og er interessert i det tilbodet som blir gitt tilbake. 
Om frivillige eller venner ikkje lenger opplever at dei bidreg til 
noko dei er stolte av, kan dei ha lita eller inga interesse av 
å halde fram. 

I seg sjølv kunne ein kanskje tenke at det ikkje var så farleg, og 
at museum kunne løyse desse oppgåvene med meir profe-
sjonelle løysingar. Isolert sett kunne vi sikkert funne måtar å 
organisere både arbeid og akkvisisjonar på. Men samarbeidet 
og samvirket mellom museet og omverda har eit kanskje enda 
viktigare aspekt enn berre å gi økonomiske bidrag eller hjelp til 
å praktiske gjeremål – sjølv om vi set stor pris på det også!

I eit land der vi har gode, men få, kjelder til privat finansier-
ing har det offentlege blitt både finansiør og oppdragsgivar 
for musea i det nasjonale museumsnettverket. Men om det 
offentlege skal bidra økonomisk til musea, forventar ein også 
at musea skal angå eit publikum, at nokon skal bli engasjerte 
i og for museet. 

Ser ein på mindre lokalsamfunn, er engasjementet rundt det 
lokale museet ofte djupt og rotfesta. Lokalbefolkninga bidreg 
gjennom dugnader, skolane nyttar museet som arena og 
politikarane er ofte forbausande engasjerte i rammevilkåra til 
museet. Heile bygda er nærast ei stor venneforeining. 

Det kan vere lett å gløyme dette i ein stor institusjon, og tenke 
at det store publikumsgrunnlaget kan kompensere for desse 
vennene. Det trur ikkje eg. Om ein ser på mindre museum 
utanfor dei store byane, ser ein korleis musea er viktige for 
å skape identitet og sjølvforståing, men også for å skape
tilhøyrigheit. 

Dette er ikkje mindre viktig for store museum. Dei enkeltstå-
ande besøka som kjem og går kan aldri erstatte det langsiktige 
forholdet mellom dei som stadig vender tilbake, som venne-
foreiningar og frivillige. Dersom institusjonen – museet – kjem 
under press, er det nett de som kan vere vår viktigaste for-
ankring og forsvarsverk. Medlemmar og aktive her bryr seg om 
museet, dei ønskjer at det skal gå det godt og kjenner at dei har 
ein del i det.  Det kan verke utenkeleg i dag, men ein skal ikkje 
lenger enn til våre gode kollegaer i Den Gamle By i Århus for å 
sjå kor viktig ei slik mobilisering kan vere i krisetider. 

Som sagt, vi er både glade og takknemlege for den støtta og 
dei bidraga vi har fått og får gjennom Norsk Folkemuseums 
Venner. I dette må det frå vår side også liggje ei gjensidigheit, 
og vi skal som museum forvalte den tilliten og kjærleiken som 
ligg her med klokskap. 

Og kanskje skal vi finne nye måtar å arbeide saman på for 
framtida, for å styrke både foreininga og museet. Samfunnet 
endrar seg, og vi treng mange typar støtte og samarbeid. Ikkje 
alle har høve til å vere med å arbeide som frivillig på dagtid. 
Heller ikkje kan det vere eit krav at ein må kunne donere større 
summar eller verdigjenstandar for å vere ein venn av museet. 
Vi vil alltid vere takksam for desse bidraga, men vi treng alle 
slags venner som er med oss i det langsiktige arbeidet for å 
skape grunnlag for og forståing for viktigheita av det kul-
turhistoriske arbeidet, og den møysommelege, men viktige 
forvaltinga av dei samlingane vi allereie har. Museet ønskjer 
å vere ein aktiv deltakar i utforminga av nye samarbeid, med 
gjensidig ønske om å styrke forholdet. 

Gratulerer med 50-årsjubileet til Norsk Folkemuseums Venner!

